
BAGONG ALYANSANG MAKABAYAN
Mensahe ng Pakikiisa ng Bagong Alyansang Makabayan

Para sa mga Migranteng Manggagawa sa HK

04 Pebrero 2007

Malugod na binabati ng Bagong Alyansang Makabayan, ang multisektoral na organisasyon na kinakatawan ng mga 18 militanteng sektoral organisasyon at 15 territorial chapters sa Pilipinas pati na rin ang USA, ang mga migranteng manggagawa sa Hongkong sa inyong matagumpay at malaking rali na idinaos noong linggo, Enero 28, laban sa lansakang panghuhuthot  ng POEA at ekstorsyon ng rehimeng Gloria Macapagal-Arroyo.

Ipinakita muli ng mga migranteng manggagawa sa HK na ang sama-samang pagkilos ay nagbibigay ng lakas at dagdag na sigla sa ipinaglalaban ninyong mga prinsipyo at nagbabagang isyu sa loob ng ilang taon, kagaya ng  “wage cut”, pagtaas ng sahod, overcharging ng mga recruitment agencies, proviso na US$400 minimum na sahod, at patakarang “no placement fee”.

Sa pagbungad ng taong 2007, muling ipinamalas ng mga migranteng manggagawa  ang matinding  galit nila sa bagong patakaran ng POEA. Ispontanyong sumama ang mga di organisado sa nasabing kilos-protesta  at umabot sa mahigit 6,000 ang nagmartsa sa iba’t ibang panig ng HK. Pati ang mga HK police ay sinubukang pigilin ang agos ng mga migranteng manggagawa sa mga nasabing lansangan.

Sa pagsusuri ng mga lider ng mga manggagawang migrante, ang bagong patakaran ng POEA ay dagdag na pangingikil sa kanila ( Php 5,000 – 10,000 ) para lang makakuha ng treyning at certificate. Sandamakmak ang mga bayarin kagaya ng mataas na singil para sa pag-isyu ng bagong pasaporte, “authentification fee”, at Overseas Employment Certificate. Ito rin ay bukas sa korapsyon sapagkat desperado na makakuha ng trabaho ang mga kababayan lalo na yaong 25 anyos pababa. Babayaran ng mga nagnanais mangibang-bayan ang mga walang konsensyang mga recruiter na dayain ang edad nila  para matanggap sila sa trabaho sa ibang bansa.  

Humihiyaw sa galit ang mga manggagawang migrante  dahil alam nila na nalalapit na naman ang eleksyon.  Iniuugnay nila ang  bagong patakaran ng POEA sa pangongotong ng rehimeng GMA para may magastos ito para manalo ang kanyang mga kandidato.  Ang labanan ngayon sa 2007 eleksyon ay kung tatanggapin pa  ba ng mamamayang Plipino ang peke, korap, anti mamamayan, at maka dayuhang administrasyong GMA na sinisimbilo ng kanyang mga kandidato sa senador sa nasyunal, kongresmen at partylist groups sa regional, at meyor at gobernador sa lokal na mga eryas sa ating bansa.

Mga kababayang manggagawang  migrante sa HK at sa iba’t ibang sulok ng mundo, ang panghuhuthot at panggigipit sa inyo ng rehimeng ito ay katulad sa inyong mga kababayan sa Pilipinas.  

Ang mga magsasaka natin na siyang bumubuo ng 80% na ating populasyon ay dumadaan sa higit sa matinding  krisis dahil ang produkto nila na bukod pa sa napakababa ay nadadaganan ng dagsa ng mga produkto na tinatambak ng ibang bansa sa sa ilalim ng patakarang imperyalistang globalisasyon na isa sa haligi ng programa ng rehimeng GMA. 

Ganun din sa hanay ng ating mga manggagawa na ayon sa Ibon, ay 11.6M sa kanila ay wala ng trabaho. Araw-araw, 8 empresa ay nagsasara o 170 manggagawa bawat araw ang tinatanggal sa trabaho.  Ito ay sanhi ng patakarang imperyalistang globalisyon – liberalisasyon ng industriya ng pagmimina, deregulasyon ng industriya ng langis,  at pribatisasyon ng mga korporasyon ng gobyerno at ilang mga lokal na industriya.   Mga dambuhalang MNCs ang lumalamon sa ating mga empresa na siyang dahilan upang magkaroon ng malawakang pagtatanggal ng mga manggagawa o di kaya ay iyong palisiya ng labor flexibility ng gobyernong Arroyo..

Ang ating mga guro at government employees ay di makaahon sa lumalalang kahirapan dahil mababa pa rin ang kanilang sweldo samanalang may badyet na nakalaan ang rehimeng GMA para sa armas ng mga sundalo niya, at syempre pa sa sahod ng kanyang mahigit na 200, 000 sundalo. 

Dumarami ang mga kabataan natin na di na makapag-aral dahil sa napakataas na matrikula sa  mga pribado at publikong mga eskwelahan at unibersidad.  Halimbawa, sa UP, tumaas ang tuition fee nang 300 porsyento!  Ngayon, sa ilalim ng imp. globalisasyon, papapasukin na rin ni GMA ang mga dayuhang korporasyon na magpatakbo ng ating mga eskwelahan at unibersidad.  Ang mga kabataan natin ay makakatanggap ng isang edukasyon na di angkop sa ating kultura at kaisipan, at huhubugin sila ayon sa pangangailangan ng mga nasabing korporasyon.

At higit sa lahat, sa ilalim ng rehimeng GMA ay mga kahindik-hindik na pagpatay sa 830  aktibista, organisador, mas lider, at mga mamamayan ng mga berdugo at sundalo ng Armed Forces of the Philippines. Mahigit 200 na ang mga biktima sa “enforced disappearances.”  Malawak ang militarisasyon sa kanayunan, pati na rin ang ilang eryas sa National Capitol Region.  Tinutugis ng mga berdugong sundalo at ahente ni Presidente Gloria Macapagal-Arroyo ang mga lider ng mga samahang masa o di kaya ang mga progresibong partylist groups kagaya ng Bayan Muna, Anak Pawis, Gabriela Women.

Ang mga nasabing mas lider, organisador, at aktibista ay ipinaglaban ang mga prinsipyo ng  soberanya, demokrasya, katarungan, karapatang pantao, at iba pa, at isyu na umaayon sa batayang interes ng nakararaming sektor ng ating bansa. Nais patahimikin ng rehimeng GMA ang mga lumalaban sa kanyang mga patakaran at programa, pati na rin ang mga kritiko nito. Nais durugin ng rehimeng US-Arroyo ang kilusang mapagpalaya sa ating bansa upang mamayani ang interes ng US, ang malalaking panginoong maylupa at mga burukrata kapitalista -  ang ugat sa ating walang katapusang krisis, at sanhi ng inyong paglisan sa ating bayan at iwanan ang inyong mahal na pamilya upang makapaghanap ng trabaho sa ibang bansa.

Wala talaga tayong mapapala sa rehimeng ito.  Kasuka-suka ito, at maging sa mga international bodies at ilang gobyerno, pinupuna ang walang habas na paglabag ng karapatang pantao.

Kaya, mga kababayan na migranteng manggagawa, sama-sama tayong  kumilos  upang, sa maagang panahon, ay mapatalsik na natin ang kasalukuyang salot sa ating bansa, ang numero unong  terorista at extorsyonista  – si Presidente Gloria Macapagal Arroyo.

Ibasura ang iskema na Pre-Qualification ng POEA! 

Itigil ang extorsyon na ginagawa ng rehimeng GMA sa inyong hanay! 

Ibigay ang tunay na serbisyo sa mga manggagawang migrante!

Patalsikin ang rehimeng Gloria-Macapagal Arroyo!

Itigil ang pamamaslang sa hanay ng mga progresibong aktibista at lider!

Bagong Alyansang Makabayan

Quezon City, Philippines

